                                                    (Дәрес экскурсия).
Тема: Болгар шәһәрләре буйлап сәяхәт.
 Максат:        1. Алган белемнәрне ныгыту һәм тирәнәйтү.
                        2. Укучыларда үз тарихлары белән горурлану хисләре уяту.
                        3. Бәйләнешле сөйләм үстерү.
Җиһазлар: плакатлар, китаплар. Экскурсиянең маршрут планы.

Дәреснең эпиграфы: “Мәчетләрне гади, ә шәһәрләрне матур һәм уңайлыклар белән төзегез.” Хәдис.

Сәяхәтнең маршруты:
                                Имәнкискә                   Кашан                    Юкәтау
Казан                                                                                                                                                            

                                                                                                                                       Кирмәнчек
                                                                                        
                         Болгар                         Ашлы                  Суар                     Тубылгытау
Укытучының кереш сүзе:
- Укучылар! Без бүген сезнең белән сәяхәткә чыгарбыз. Сәяхәт сезне бүгеннән үткәннәр-гә һәм үткәннәрдән бүгенгегә алып чыгар. Сәяхәт барышында сез Болгар чоры шәһәрләре, аларның тормышы, көнкүреше, мәдәнияте белән танышырсыз.Сәяхәткә кузгалганчы, сезгә берничә киңәшем:

1) сәяхәт барышында игътибарлы булыгыз, алдыгыздагы таблицаны тутырып барырга онытмагыз, дәрес ахырында без сезнең белән белемнәребезне ныгытырбыз, йомгаклап алырбыз.

2) сәяхәт барышында сорау туса, кул күтәрегез, экскурсоводлар сезгә җавап бирергә ты-рышырлар. Сорауларыгыз ачык, төгәл, аңлаешлы булсын, иң яхшы сорау әзерләүчене приз көтә.

3) бу сәяхәт шәһәр экскурсоводларыннан башка бербөтен була алмас иде, шуңа күрә сез, укучылар, иң оста, иң күп белүче экскурсоводны билгеләргә тиеш булырсыз. 

Дәрес барышы:

Музыка яңгырый “Син бит татар кешесе”.

1 нче күплетның сүзле өлеше беткәч, көй астында шигырь юллары укыла.

     ...  Болгар җирләренең юлларында 

Елап ята ерак заманнар.

Манарадан түгел, зәңгәр күктән

Айны алганнар да... бу юлларга

Кисәк-кисәк ватып салганнар...

Әйе, укучылар. Шәһәрләр дә кеше кебек, язмышка ия. Алар да туалар, яшиләр, үләләр. Яхшы кеше кебек, аларның да мәңге үлмәс данга күмелгәннәре була. Менә шул шәһәр-ләргә инде бернинди еллар да, хәтта гасырлар да куркыныч түгел. Аларны тарих туфрагы күмсә дә, халык аларны, үзләренең әби-бабалары яшәгән җирләрне, изге итеп күңелендә саклый, елга бер  тапкыр шул җирләргә барып, үлгәннәр рухына дога кыла.

  Татарстан Конституциясенең 2 бүлегенең 9 статьясында түбәндәге юллар бар :“...Татар-стан халыкларының Мәдәни һәм тарихи хәзинәләре, шулай ук республиканың ... рухи мәдәниятен саклауны тәэмин итә торган  байлыклар—бөтенхалык байлыгы.” Ә 4 бүлек-нең 56 статьясы болай ди: “Мәдәни хәзинәләрне, тарихи истәлекләрне саклау—Татар-стан Республикасы граңданнарының бурычы.” “Мәдәни истәлекләрне бозган һәм юкка чыгарган өчен Закон нигезендә җаза бирелә”.

     Республикабызда 896 истәлек дәүләт тарафыннан саклана. 1990 елда Рәсәйнең “Ал-тын бөҗрасы”на охшатып, һәйкәл—истәлекләрне һәрьяклап саклау өчен “Көмеш дуга” программасына нигез салынды. Бу программаның нигезен Болгар чорында яшәгән, гөр-ләп чәчәк аткан шәһәрләр,  дөресрәге , хәзер инде истәлек-шәһәр-музейлар буйлап сәя-хәт тәшкил итәчәк. Әйдәгез, без дә шушы булачак маршрут буенча сәяхәткә чыгып, әби-бабаларыбызның изге җирләренә аяк басыйк. Хәерле сәгатьтә, кузгалдык.

  (Һәр тукталыш алдыннан укытучы маршрут  планына ( ә ул тактага эленгән һәм һәр укучыга күренерлек итеп эшләнгән) шул шәһәрчеккә хас тамга-эмблема ябыштырып бара.)

          1 тукталыш . Без яшәгән Имәнкискә авылы тарихка кереп калган истәлек. Миңа ярдәм итегез әле, нәрсәләр беләсез борынгы Имәнкискә авылы турында?

-- Күп җаваплар алына, чөнки укучыларның Имәнкискә кабиләләре турында мәгълүматлары күп.Ә хәзер үзегезне кызыксындырган сорауларыгызны бирегез, мин җавап бирермен.

(Сораулар бирелә, укытучы—экскурсовод җавап бирә).

          2 тукталыш. Хәзер исә юлыбыз—Кашан шәһәренә.

Экскурсовод укучы Кашан турында сөйли.

--Сорауларыгыз булса, рәхим итегез! ( Сораулар—җаваплар)

         3 тукталыш . Алдагы тукталыш—Юкәтау шәһәрчегендә.

Экскурсовод—укучы шәһәр турында сөйли. Укучылар сорау бирә, җаваплар алына.

        4 тукталыш. Юлыбыз Кирмәнчек шәһәрчегенә юнәлә. Сорауларга җаваплар алынганчы, экскурсовод сөйли.

        5 тукталыш . Алда—Тубылгытау.

Экскурсовод шушы шәһәрчек белән таныштыра.  Сорауларга җавап алына .

        6 тукталыш .  Җырларда җырлана, әкиятләрдә сөйләнә торган борынгы Болгар шәһәре.

Экскурсовод шушы шәһәр турында сөйли. Күп сорауларга җавап алына.

       7 тукталыш . Суар шәһәренә якынлашабыз. Әйдәгез, бу шәһәр белән дә танышып алыйк әле. Экскурсовод шәһәр турында сөйли. Укучыларның сорауларына экскурсовод-лар җавап бирә.

      8 тукталыш . Алдыбызда—Ашлы шәһәре җәелеп ята. Экскурсовод шәһәр турында сөйли, сораулар туса, җавап алына.

      9 тукталыш . Изге туфракка—Болгар туфрагына аяк басабыз. Бу шәһәр турында без күбрәк беләбез, чөнки иң өйрәнелгән музей—шәһәрләрнең берсе ул.

Экскурсовод кыскача гына (таблицаны тутырыр өчен кирәк мәгълүматларны) обзор ясый. 

Ә хәзер, укучылар, без сезнең белән озак еллар Болгар шәһәрендә эшләгән, эпитафик яз-малар буенча белгеч—реставратор Якуп Файзрахманович белән очрашырбыз. Рәхим ите-гез! Я. Ф. Исмәгыйлов Болгар шәһәре, аның культурасы, истәлекле урыннары һ. б.ш ту-рында сөйли, фотолар, рәсемнәр күрсәтә. 

Укучылар, әйдәгез, үзегезне кызыксындырган сорауларга тукталыйк әле. Сораулар бирә-ләр—ул тулы җавап бирә.

Болгар шәһәре турындагы белемнәрне  йомгаклап, укытучы “Болгар җире” дигән шигырь укый, Кече манара яныннан килүче әби-бабайлы рәсем күрсәтә. Талгын музыка яңгырый. Музыка астынды укытучы сүзе :

                 ...Ошбу җиргә Азан моңы иңгән,

Ошбу җиргә изге яңгыр сеңгән.

Ошбу җирдә туй иткән гашыйклар,

Оглан тапкан сылу җиңгә.

Ошбу җиргә дошман явы килгән,

Ошбу җирне яшь-кан күмгән.

Изге җиргә изге гамәл теләп

Гыйбадәт кыл, бәндәм!

Безнең маршрутыбыз инде ахырына якынлаша. Әйдәгез, алган белемнәрне ныгытып алыйк әле. Хәзер үзегез тутырган таблицаларны алыгыз, кыскача нәтиҗәләр чыгарыйк. (Иң зур мәйданны фәлән шәһәр биләгән, иң күп халык фәлән җирдә яшәгән, фәлән шәһәр мондый һөнәр белән шөгылләнгән һ. б. ш.).

Тыңлаганнарны бер җепкә тезеп нәтиҗә ясыйк әле. Нәтиҗә ясала:

*Болгарда төзелеш культурасы алга киткән. 
10 гасырларда ук инде алар түбәндәгеләрне яхшы белгәннәр:

а) таш һәм киречтән ике этажлы җәмәгать биналары сала белгәннәр;

б)таш һәм кирпечтән салынган биналарны известь плиталар һәм йөгертмә бизәкләр белән бизи белгәннәр;

в)кызгылт һәм күк төс белән стенаны штукатурлап буяганнар;

г)сигезкырлы колонналар, ярымколонналар белән төзеп, ташны чокып бизәкләп, чәчәкләп ясаганнар;

д)стена һәм идән эченә кертеп,  җылыту системалары, канализация уздыра белгәннәр;

е) водопровод эшләгән;

з) ислам дине кергәч, мәһабәт мәчетләр төзи белгәннәр;

Ягъни, Болган иле, гаҗәп матур, чиста, мәһабәт шәһәрләр иленә әверелгән. Анда булган сәяхәтчеләр әле күп вакытлар мондый гүзәл илне сагынып яшәгәннәр.

               * иң оста экскурсовод ачыклана

               * иң яхшы сорау бирүче ачыклана

               * иң актив сәяхәтче ачыклана

 ( Аларның барысына да Болгар шәһәре турындагы  бик матур китаплар тапшырыла, билгеләр куела)

      Укытучының йомгаклау сүзе: Әгәр дә дәүләт тарихка игътибарсыз булып, аның турында онытса, без дә, сез дә бәхетсез булыр идек. Чөнки үткәне булмаган халыкның—бүгенесе дә, киләчәге дә булмый. Ә безнең халыкның , иншалла, үткәне дә, бүгенесе дә бар , ә  киләчәге  өметле. Сезнең буын, киләчәк буын тагын да хөррәк, ирекле Татарстан-да яшәр дип ышанып калам мин.Әйдәгез , укучылар , дәресебезне үзебез яраткан җыры-быз , “Мин яратам , сине Татарстан” җырын җырлап тәмамлыйк. 
